
Omochie bw’Omete ore ang’e na seito. Abanto 

nigo bakomoboria gose ere n’omonyamete. Nere 

akobairaneria ng’a ere n’omete tari monyamete.

Korwa geita kiaye nigo asimegete emekabiri. 

Emekabiri yaye nigo esimekire chiraini ibere 

chitambe. Omete akoarora emekabiri yaye batumia 

buna chinko.

Kogokora emekabiri nigo okoumera chiabokato. 

Emete eye yakinire baka yarenganire ekerama 

gi’esaiga. Nigo ekwama chiabokato chinyinge 

kera omwaka. Nigo Omete akogabera abaamate 

n’echinde oira echiro.

Ang’e n’egesona ki’enyomba, nigo asimegete 

amaoga. Ekero onsi asichete, nigo omochie 

okororekana amaritati. Naende nigo omochie 

ogotioka buya.

Risiko ri’ Omete, nigo ribwate emete y’amabera. 

Oyomo nigo okwama amabera amarabu. Oyonde 

nigo okwama amabera amabariri.  

Ang’e na emebera, Omete asimegete emekenene. 

Nigo akoringa emekenene yaye buya. Ekero atagete 

enyimbo ya koira chiombe roche, nigo agosabora 

ase omokenene onde bwensi.

Ase egetii ki’Omete, nigo abwate emete buna 

emenyenya. Emenyenya eyio nigo ebwate amagwa 

amatambe. Korende chiombe chi’Omete nigo 

chianchete gokenderera aroro ekero omobaso 

ororire.

Emeringamu esimekire ang’e n’ orobago. Abana 

baye ebagotenya chinko ase emeringamu ime. Eye 

nero agochweria chibao chi’okoagachera.   

Nabwate emete ende buna ebiranguati. Nigo 

bisimekire ang’e n’orobago rwe chikayaba. 

Rimo Kerubo agachora ekayaba akaria akabuga 

n’ekeranguati. 

Omete nasimegete amatoke. Ekero asokirie 

chimbande chinyinge, nigo akonacha inke 

oa chiombe. Bw’Omete nao tokorusia amato 

y’ogotubera amarabwoni ekero tokoyaiyeka.

Nasimegete amatunda nyakoranda. Nigo 

tokoyaganyerera atobe ase engencho agwansa 

mono. Kagotoba, Omete agotoa twaria. 

Inatebia sokoro nere asimeke emete. Intagete 

totware emete emenge buna Omete bw’emete.  

